
Kalaallit Nunatsinni efterskolimik allisitamik, Tasiilami inissinne-
qartussamik, 2015-imi pilersitsinissaq pillugu Naalakkersuisut 

siunnersuusiornissamik peqquneqarnissaannik Inatsisartut aala-
jangiiffigisassaattut siunnersuut. 

(Inatsisartunut ilaasortaq Harald Bianco, Inuit Ataqatigiit) 
 

Inuit Ataqatigiit nuannaarutigaat Harald Bianco siunnersuuteqarmat Tasii-
lami allisitamik Efterskoleqalernissamik. 

 

Siunnersuut UKA 12-mi siunnersuutigineqarnikuuvoq akuerineqarlunilu. 
Inatsisartuni akuersinermi Naalakkersuisunit Ilinniartitaanermut pilersaa-

rummut ilaasussanngortinneqarpoq. 
 

Maannali Ilinniartitaanermut pilersaarut atuarlugu takusinnaanngilarput 
Tasiilami Efterskoleqalernissaa. 

 
Efterskole allisitaq, taamatuttaaneranut pissutaavoq kulturhøjskoletut taa-

neqarsinnaasumik immikkortaqarsinnaanissaa eqqarsaataammat. Tassani 
nunatsinni piorsarsimassutsikkut tammatsiiliuineq Tunumiuinnaanngitsoq 

aamma ingerlanneqarsinnaammat. 
 

Ilanngullugu taajumavarput soqutigineqaleriariartuinnarlunilu eqqumaffigi-
artuinnarneqalermat, Tunu (Tasiilaq) inuussutisarsiornikkut pissuussutinik, 

uumaatsuuppata uumasuuppatalu periarfissarpassualik suli atorluarneqan-

ngitsoq, nunatta aningaasaqarnikkut kivinneqarnissaanut isumalluuteru-
jussuaq. Tappani piorsaanermik arlaatigut aallartissasoqatariaqarmat, ilin-

niarfimmi pilersitsineq ineriartoqqinnissamut aallarniutaasinnaavoq pitsaa-
soq.  

 
Efterskolip siunertaa tassaavoq atuartitsinermik ataatsimoornissamillu ne-

qerooruteqarneq, ilinniartut inuttut tamakkiisumik inerikkiartornissaat, kii-
salu nalinginnaasumik perorsarneqarlutillu ilinniarnissaat siunertaralugu 

qaammarsaanermik demokratiilu tunngavigalugu peroriartornissamik pi-
ngaarnertut anguniagaqartoq. Taamatullu kulturikkut qaammarsaanermik 

tammatsaaliu-inermilu iliniarfiussaaq kalaallit nunatsinnut iluaqutaasus-
saq. 

Illoqarfinni ilinniarfiunngitsuni misigiuartarparput inuusuttatta ilinniariarlu-

tik qimaguttarnerat. Qimagukkaangata inuusuttut nuannaartorisassamin-
nik kaammattoqatigisassaminnillu amigaateqalertarput. Illoqarfinni ilinni-

arfiunngitsuni meeqqaat ilinniartunik maligassiuisunik isigisaaruttarput, 
taamalu atuarunnaajaarneq suliffissaaleqinerlu pilersinnaasarluni. Tasiila-

mi inuusuttut kitaanut atuariakaasarput, kiserngoruttullu suliffissaaleqi-
sunngorsinnaasarlutik. 

 
Taamaammat Inuit Ataqatigiit taperserpaat Tasiilami Efterskoleqalernis-

saa. Taamaalilluta Tasiilami meeqqat inuusuttullu ilinniagaqarnermut aq-
qutissiuukkumallugit.  

 

Soorunami inuusuttut kitaaniit aamma efterskolerusuttut ilanngullugit. 
Maannakkumummi takusinnaavarput inuusuttut efterskolerniartut 260-it 

itigartinneqartartut, inissaqanngimmata. Taakku periarfissinnissaat iluatin-
narluinnarpoq. 

 
Inuit Ataqatigiit pingaartutut isigivarput inuusuttatta nunartik ilisimaarillu-

assagaat. Maannamut kangianiit kitaanut inuusuttut aalakaasarput. Taa-
maammat inuusuttatta Tunu Avanersuarlu ilisimassagaat pingaartippar-

put. Tamannalu piviusunngorsinnaavoq Tunumi efterskoliliornikkut. 
 

Ullutsinni inuusuttut akornanni suliffissaaleqineq annertoqaaq. Inuusuttut 
ullaakkut makinneq ajorput pisassaqarlutik, atorfissaqartinneqarlutik. 

Efterskolit anersaavat, inuiaqatigiilerineq, isumassoqatigiinneq demokra-
tiskiusumillu inooriaaseqarneq efterskoleqarnermi ilinniarneqarsinnaasoq 

iluatinnarpoq, tassuunami inuusuttut ilinniaqqissinnaanermut aqqutissiuu-

neqassapput. 
 

Taamaammat Inuit Ataqatigiit siunnersuut taperserpaat.  
  


